
ᔪᐊᔾ ᕼᐃᒃᔅ – ᒥᓂᔅᑕ, ᓄᓇᕗᒥᑦ ᒪᓕᒐᓕᕆᔨᒃᑯᑦ 
ᑭᒃᑯᓕᒫᓂᒃ ᐅᔾᔨᕈᓱᓕᖅᑎᑦᑎᓂᕐᒧᑦ ᐱᓕᕆᐊᖃᕐᓂᖅ ᐱᒋᐊᖅᐳᖅ ᐃᖃᓗᖕᓂᑦ 

 

ᐅᓐᓄᒃᓴᒃᑯᒃ ᐃᓘᓐᓇᓯ,  

ᐅᓪᓗᒥ ᓇᓗᓇᐃᖅᓯᕗᖅ ᐱᒻᒪᕆᐊᓗᖕᒥᒃ ᐅᓪᓗᕐᒥᒃ, ᐊᒻᒪᓗ ᖁᕕᐊᓱᒃᑐᖓ ᐃᓚᐅᔪᓐᓇᕋᒪ 
ᑕᒪᑐᒥᖓ ᐃᓚᒌᑦ ᐋᓐᓂᖅᓯᖅᑕᐅᖃᑦᑕᖅᑐᓄᑦ ᓴᖅᑭᑕᐅᓂᖓᓄᑦ ᐅᔾᔨᕈᓱᓕᖅᑎᑦᑎᓇᓱᐊᕐᓂᕐᒥᑦ, 
ᓄᓇᕐᔪᐊᒥᑦ ᐊᕐᓇᐃᑦ ᐅᓪᕆᑎᓪᓗᓂᐅᒃ. ᑕᕝᕙᓃᓐᓇᔭᙱᑦᑐᖓ ᐱᓕᕆᕐᔪᐊᖅᓯᒪᙱᑉᐸᑕ 
ᐊᑐᕐᔪᐊᖅᓯᒪᙱᑉᐸᑕᓗ ᐊᕐᓇᐃᑦ ᐃᓅᓯᓐᓂᑦ, ᐊᒻᒪᓗ ᓂᕆᐅᒃᑐᖓ ᐃᓚᓕᐅᑎᓯᒪᔭᒃᑲ ᐱᖓᓱᑦ 
ᐸᓂᒃᑲ ᐱᓕᕆᓂᐊᕐᓂᖏᓐᓂᒃ ᑲᔪᓯᑎᑦᑎᓄᑎᒃ ᐱᐅᔪᒥᒃ ᐱᕈᖅᐸᓪᓕᐊᓂᕐᒥᒃ ᓄᓇᕘᒥᑦ.  

ᖁᔭᓕᔪᒪᕙᒃᑲ ᒪᓕᒐᓕᕆᔨᒃᑯᑦ ᑲᑐᔾᔨᖃᑎᒌᖏᑦ ᓄᓇᕘᒥ ᐊᒻᒪᓗ ᐸᐅᒃᑑᑎᑦ ᐃᓄᐃᑦ ᐊᕐᓇᐃᑦ 
ᑲᓇᑕᒥᑦ ᖃᐃᖁᔨᓯᒪᓂᖏᓐᓄᑦ ᑕᒪᑐᒧᖓ ᐱᓕᕆᓂᐅᔪᒧᑦ ᐊᒻᒪᓗ ᐅᔾᔨᕈᓱᓕᖅᑎᑦᑎᓇᓱᐊᖅᑎᓪᓗᒋᑦ 
ᐱᓇᐃᓗᑕᕐᓂᒃ ᐱᔾᔪᑎᓕᖕᓂᒃ ᐃᓚᒌᑦ ᐋᓐᓂᖅᓯᖅᑕᐅᖃᖅᑕᖅᑎᓪᓗᒋᑦ ᐊᒻᒪᓗ 
ᐱᓂᕐᓗᒃᑕᐅᖃᑦᑕᖅᑎᓪᓗᒋᑦ ᓄᓇᕗᒥᑦ. ᐱᓕᕆᖃᑎᒌᖏᓐᓇᖅᑐᑦ ᑖᒃᑯᐊ ᓴᓇᕝᕕᖓ ᒪᓕᒐᓕᕆᔨᒃᑯᑦ 
ᐊᒻᒪᓗ ᑎᒥᖁᑎᓯ ᑲᒪᓇᓱᐊᖅᑎᓪᓗᒋᑦ ᐃᓚᒌᑦ ᐋᓐᓂᖅᓯᖅᑕᐅᖃᑦᑕᕐᓂᖏᓐᓄᑦ ᐱᕚᓪᓕᕈᑎᕐᔪᐊᖑᔪᖅ 
ᐅᕙᑦᑎᓐᓄᑦ ᐊᒻᒪᓗ ᓂᕆᐅᒃᑐᒍᑦ ᑲᔪᓰᓐᓇᕐᓂᐊᕐᓂᖏᓐᓂᒃ ᐱᓕᕆᐊᖏᑦ ᓯᕗᒻᒧᐊᒃᑎᓪᓗᑕ 
ᐱᐅᓂᖅᓴᒥᒃ ᓴᐳᔾᔭᐅᓯᒪᓇᓱᐊᖅᑎᓪᓗᒋᑦ ᐊᕐᓇᐃᑦ ᐊᒻᒪᓗ ᓂᕕᐊᖅᓵᑦ ᓄᓇᕘᒥᑦ. 

ᐅᖃᐅᓯᖃᓚᐅᑲᒍᒪᔪᖓ ᐊᒥᓱᒐᓚᖕᓂᒃ ᐱᓕᕆᐊᖑᕙᓪᓕᐊᔪᒪᔪᓂᒃ ᓴᓇᕝᕕᖕᔭᐅᔪᒥᑦ 
ᒪᓕᒐᓕᕆᔨᒃᑯᓐᓂᑦ ᒫᓐᓇ ᐱᓕᕆᐊᖑᕙᓪᓕᐊᔪᑦ. ᓯᕗᓪᓕᖅᐹᖅ ᐱᓕᕆᐊᖑᕙᓪᓕᐊᔪᒪᔪᖅ 
ᓇᓗᓇᐃᕈᒪᔭᕋ ᐱᓕᕇᓐᓇᕋᓱᖕᒪᑕ ᕿᒥᕐᕈᓇᓱᐊᖅᑎᓪᓗᒋᑦ ᐃᓚᒌᓂᒃ ᐋᓐᓂᖅᓱᐃᕆᕙᖕᓂᖅ 
ᓄᖅᑲᖅᑎᑦᑎᓂᕐᒧᑦ ᒪᓕᒐᖅ (FAIA) ᐊᑐᓕᓚᐅᖅᓯᒪᔪᑦ 2008-ᒥᑦ ᐊᒻᒪᓗ ᓴᖅᑭᑕᐅᓯᒪᔪᑦ 
ᑕᐃᒪᐃᑦᑎᑦᑎᑦᑕᐃᓕᓇᓲᑕᐅᓪᓗᓂ ᐊᒻᒪᓗ ᓴᐳᔾᔨᓯᒪᓇᓲᑕᐅᓪᓗᓂ ᓄᓇᕗᒻᒥᐅᓂᒃ ᑕᒪᑐᒪᙵᑦ 
ᐃᓚᒌᑦ ᐋᓐᓂᖅᓯᖅᑕᐅᖃᑦᑕᕐᓂᖏᓐᓄᑦ.  

ᓴᓇᔭᐅᓯᒪᔪᖅ ᐃᓄᐃᑦ ᑐᙵᕕᖏᓐᓂᑦ ᐊᒻᒪ ᐱᖅᑯᓯᑐᖃᒃᑯᑦ ᐱᒻᒪᕆᐅᒋᔭᐅᔪᓂᑦ, ᑖᓐᓇ ᐃᓚᒌᓂᒃ 
ᐋᓐᓂᖅᓱᐃᕆᕙᖕᓂᖅ ᓄᖅᑲᖅᑎᑦᑎᓂᕐᒧᑦ ᒪᓕᒐᖅ (FAIA) ᐋᖅᑭᒃᓱᖅᑕᐅᓯᒪᔪᑦ ᐊᑐᖅᑕᐅᔪᓐᓇᕐᓗᓂ 
ᑭᓇᑐᐃᓐᓇᒧᑦ ᓇᔫᑎᔪᑦ ᐃᓚᒌᑦ ᐱᓂᕐᓗᒃᑕᐅᖃᑦᑕᕐᓂᖏᓐᓄᑦ. ᐊᑐᐃᓐᓇᐅᑎᑦᑎᔪᖅ 
ᐃᑲᔪᖅᓯᖅᑕᐅᓗᑎᒃ ᐱᕋᔭᒃᑕᐅᓯᒪᔪᓂᒃ ᐃᒪᐃᑦᑐᑎᒍᑦ ᐃᓅᓯᕆᓕᔭᐅᓗᑎᒃ, ᑐᐊᕕᕐᓇᖅᑐᒥᒃ 
ᓴᐳᔾᔭᐅᓯᒪᓂᕐᒧᑦ ᑎᓕᐅᕆᔾᔪᑎ, ᓴᐳᔾᔭᐅᓯᒪᓂᖅ ᑎᕐᓕᐊᖅᑕᐅᔪᓄᑦ ᐊᒻᒪᓗ ᑮᓇᐅᔭᑎᒍᑦ ᐃᑲᔫᓯᐊᓄᑦ.  

ᐃᒪᐃᒃᑲᓗᐊᖅᑎᓪᓗᒋ ᐃᓚᒌᓂᒃ ᐋᓐᓂᖅᓱᐃᕆᕙᖕᓂᖅ ᓄᖅᑲᖅᑎᑦᑎᓂᕐᒧᑦ ᒪᓕᒐᖅ (FAIA) 
ᐃᑲᔪᖅᓯᒪᔪᖅ ᐃᓚᒌᓂᒃ ᓄᓇᕘᓕᒫᒥᑦ ᐊᔪᕐᓇᖅᑐᖅᓯᐅᖅᑎᓪᓗᒋᑦ, ᑲᔪᓰᓐᓇᕆᐊᖃᖅᑐᒍᑦ 

ᕿᒥᕐᕈᖃᑦᑕᕐᓗᒋᑦ ᐊᑑᑎᖃᕐᒪᖔᑕ ᑲᒪᓇᓱᐊᖅᑎᓪᓗᒋᑦ ᐱᔭᐅᔪᒪᔪᓂᒃ ᐃᓚᒌᓂᑦ ᐱᕋᔭᒃᑕᐅᓯᒪᔪᓄᑦ 
ᐃᓚᒌᑦ ᐱᓂᕐᓗᒃᑕᐅᖃᑦᑕᕐᓂᖏᓐᓄᑦ. ᑕᒪᑐᒥᖓ ᐱᔾᔪᑎᖃᖅᖢᑎᒃ, ᑲᔪᖏᖅᓴᐃᔪᒍᑦ ᑭᓇᑐᐃᓐᓇᕐᒥᒃ 
ᐱᔪᒥᒍᓱᒃᑐᒥᒃ ᑐᓂᓯᓗᑎᒃ ᐅᖃᐅᓯᒃᓴᖏᓐᓂᒃ ᐊᒻᒪᓗ ᑐᓴᖅᑕᐅᖁᔭᖏᓐᓂᒃ ᑕᒪᑐᒧᖓ ᒪᓕᒐᕐᒧᑦ 
ᖃᕆᑕᐅᔭᒃᑯᑦ ᐃᕐᖐᓐᓈᕈᑎᒃᑯᑦ ᐅᕗᖓ: faia@gov.nu.ca. 

ᓴᓇᕝᕕᖓ ᒪᓕᒐᓕᕆᔨᒃᑯᑦ ᒫᓐᓇᓕᓵᖅ ᐊᓂᒍᐃᑎᑦᑎᓚᐅᕐᒥᔪᑦ ᒪᓕᒐᒃᓴᒥᒃ ᐋᖅᑭᒋᐊᖅᓯᓯᒪᔪᖅ 
ᐃᖅᑲᓇᐃᔭᖅᑐᓕᕆᓂᕐᒧᑦ ᐱᖁᔭᕐᒥᒃ ᐊᑐᐃᓐᓇᐅᑎᑕᐅᖁᓪᓗᒋᑦ ᐊᑭᓕᖅᓱᖅᑕᐅᓗᑎᒃ 
ᓄᖅᑲᖓᔪᓐᓇᕐᓗᑎᒃ ᐃᓄᐃᑦ ᐊᑐᖅᑐᑦ ᐃᓚᒌᑦ ᐋᓐᓂᖅᓯᖅᑕᐅᖃᑦᑕᕐᑐᑦ ᐅᕝᕙᓘᓐᓃᑦ ᐃᓄᐃᑦ 
ᐃᑲᔪᖅᓯᖅᑐᑦ ᑭᓇᑐᐃᓐᓇᕐᒥᒃ ᐊᑐᖅᑐᒥᒃ ᐃᓚᒌᑦ ᐋᓐᓂᖅᓯᖅᑕᐅᖃᑦᑕᖅᑐᓄᑦ. ᒫᓐᓇ 
ᐱᓕᕆᐊᖃᖅᑐᒍᑦ ᓴᓇᕙᓪᓕᐊᓪᓗᑕ ᒪᓕᒐᒃᓴᓂᒃ ᑕᒪᒃᑯᐊ ᓄᑖᑦ ᐊᕕᒃᑐᖅᓯᒪᔪᑦ ᐊᑐᓕᖅᑕᐅᖁᓪᓗᒋᑦ. 

ᓂᕆᐅᒃᑐᖓ ᑕᒪᓐᓇ ᑯᔪᓯᑦᑎᐊᕐᓂᐊᕐᓂᖓᓂᒃ ᑕᒪᒃᑯᐊ ᐱᓕᕆᐊᖑᕙᓪᓕᐊᔪᒪᔪᑦ, ᐱᓕᕆᓂᖏᑦ 
ᐃᖅᑲᓇᐃᔭᖃᑎᒪ ᑕᐃᑲᓂ ᓴᓇᕝᕕᐅᔪᒥᑦ ᐃᓄᓕᕆᔨᒃᑯᑦ ᐊᒻᒪᓗ ᓴᓇᕝᕕᐅᔪᖅ 
ᐋᓐᓂᐊᖃᖕᓇᙱᑦᑐᓕᕆᔨᒃᑯᑦ, ᐊᒻᒪᓗ ᐱᓕᕆᑦᑎᐊᕐᓂᐊᓗᖏᑦ ᑎᒥᐅᔪᑦ ᓲᕐᓗ ᒪᓕᒐᓕᕆᔨᒃᑯᑦ 
ᑲᑐᔾᔨᖃᑎᒌᖏᑦ ᓄᓇᕘᒥ ᐊᒻᒪᓗ ᐸᐅᒃᑑᑎᑦ ᐃᓄᐃᑦ ᐊᕐᓇᐃᑦ ᑲᓇᑕᒥᑦ ᐱᐅᔪᒥᒃ 
ᐊᒃᑐᐃᓂᖃᕐᓂᐊᖅᑐᑦ ᐃᓅᓯᕐᓂᑦ ᓄᓇᕗᒻᒥᐅᓂᒃ ᐊᒻᒪᓗ ᑲᔪᓰᓐᓇᕐᓗᑎᒃ ᐱᔪᒥᓴᐃᓗᑎᒃ 
ᓴᐃᓕᓇᖅᑐᒥᒃ ᐊᒻᒪᓗ ᐊᑦᑕᕐᓇᙱᑦᑐᒥᒃ ᐃᓅᖃᑎᒌᖕᓂᕐᒥᒃ. 

ᖁᔭᓐᓇᒦᒃᑲᓐᓂᖅ ᖃᐃᖁᔨᓯᒪᒐᔅᓯ ᐅᖃᓪᓚᒋᐊᖅᑐᖁᔨᓪᓗᓯ ᐊᒻᒪᓗ ᐱᓕᕆᐊᕆᔭᔅᓯᓐᓄᑦ. 


